
EH Bildu Nafarroa talde parlamentarioari atxikitako foru parlamentari Javier Arza Porrasek, Legebiltzarreko Erregelamenduan ezarritakoaren babesean, honako mozio hau aurkezten du, Nafarroako Parlamentuaren Osoko Bilkuran eztabaidatu eta bozkatzeko.
Zioen azalpena
Atzerritarrei buruzko Erregelamendu berria , 2024ko azaroaren 19ko 1155/2024 Errege-dekretuaren bidez onetsia, maiatzaren 20an sartu zen indarrean. Hori aplikatzeak onura batzuk ekar litzake, hala nola berritzeko izapideak sinplifikatzea edo errotzeko behar den denbora murriztea. Hala ere, nazioarteko babesa eskatzen duten pertsonek eskubideak galtzea ere eragin dezake. Hala, erregelamendu horrek honako neurri hauek ezartzen ditu:
• Nazioarteko babesa eskatzen duten pertsonek, beren eskaerari ezezko erantzuna ematen bazaio, errotzea frogatzeari begira ezin izanen dute kontuan hartu herrialdean bizi izan diren denbora guztia. Horregatik, irregulartasun-egoeran egonen lirateke 2 urtez, beren egoera erregularizatzeko eskatu aitzin.
• Nazioarteko babesaren eskaerari uko egitea eta hura uztea erabakitzen duten pertsonek ere 6 hilabete egin beharko lituzkete egoera irregularrean, erregularizazioa eskatu aitzin.
2024. urtearen amaieran, ia 250.000 pertsona zeuden nazioarteko babes-eskaeraren erantzunaren zain. Beraz, pertsona asko dira egoera irregularrean daudenen zerrenda luzea handitu dezaketenak, hau da, enplegu bat lortu ezin duten edo herritar-eskubideak mugatuta dituztenen zerrenda luzea.
Gauzak horrela, zenbait erakunde sozial eta sindikalek kritikatu dute erregelamendu berriak, 126.b artikuluak eta bosgarren xedapen iragankorrak bereziki, nazioarteko babesa eskatzen duten pertsonen eskubideetan izanen lukeen eragin negatiboa. Adibidez, Caritasek, Red Acogek, Andaluzia Acogek, CEARek eta Migratzaileentzako Jesulagunen Zerbitzuak administrazioarekiko auzi-errekurtsoa aurkeztu zuten urtarrilaren 20an Auzitegi Gorenean. Halaber, Giza Eskubideen aldeko Elkarteak, Auzoen Koordinatzaileak eta immigrazioan espezializatutako abokatuen elkarteak bigarren errekurtso bat aurkeztu zuten.
Estatuko Gobernuak berak aitortu du atzerritarrei buruzko erregelamendu honen eduki batzuek zaurgarritasun-egoera sortzen dutela. Horregatik, badirudi berriro aktibatzen ari dela migratuen ezohiko erregularizazio berri bat onartzeko eta aplikatzeko prozesua.
Erabaki-proposamena:
Nafarroako Parlamentuak:
• Inklusioko, Gizarte Segurantzako eta Migrazioetako Ministerioa premiatzen du gogoan har dezan Atzerritartasun Erregelamendu berriaren 126.b artikulua eta bosgarren xedapen iragankorra ez aplikatzea erregelamendua indarrean sartu aitzin nazioarteko babesa eskatu duten pertsonei. 
• Nafarroako Gobernua premiatzen du erne egon dadin erregelamendu berri horren aplikazioak kalte egin diezaiekeen edo egoera irregularrean gera litezkeen familien eta norbanakoen kasuan, arreta berezia jarrita adingabearen interes gorenaren printzipioaren aplikazioan.
• Kongresuko eta Senatuko taldeak premiatzen ditu, bai eta Estatuko Gobernua ere, Erregularizazioa orain! legegintzako herri-ekimena onets eta aplika dezaten (ekimen hori aintzat hartzea 2024ko apirilaren 9an onetsi zen gehiengo osoz), horrek ahalbidetuko lukeelako herritartasuna lortzea erregelamendu horrek ukitutako pertsonek, baina baita egoera irregularrean dauden beste milaka pertsonak ere. 

